
初分正應釐革于今日豈可因仍冊籍之混淆而不剖晰

疆界之分明乎爲子民者宜靜聽處分若擁衆譁然嘵嘵

迫挾則當急懲也〈䟽抄〉

九月湖廣承天等處夏旱秋水蝗蝻蔽天三災疊至萬姓

倒懸各官請賑以重　邸業

詔停刑

山東星隕天鳴地裂龍鬬

江西大水

直𨽾廵視屯田御史奏報屯田災異洊加懇乞軫恤改折

以撫窮軍

十月　命𪔂渭准封代藩世子先是𪔂渭生于隆慶五年

𪔂莎生于萬曆十三年雖俱庶出而長幼之序判然矣因

代王溺愛𪔂莎謀黜𪔂渭揑辭以請時部寺通政司宗人

府各䟽斥其謬經年不結至是始奉　旨定奪

十一月二十日　皇太子第三子薨

潞𥳑王妃李氏懇請　天恩特准襲封以重孤藩時世子

年已九歲　賜名常䟽極哀切

虜犯喜峯等處廵按薛貞劾參將郭珍選李家峪守備魏

允高降罰有差

隆德殿灾

--

纂修玉牒成加効勞諸臣候拱宸等

漳州大水

延禧宫灾〈巴上俱邸報〉

十二月大學士方從哲䟽曰竊見數月以來　朝廷之上

政事日壅章奏日積外廷之仰望益切而批發益遲諸臣

之陳奏徒煩而允行無日臣內循職業外惕人言憂心如

焚莫知所以爲計因念我

皇上英明天縱太阿獨持事無大小無一不出親裁無一

不由宸斷臣等誠不勝欽服惟是事體重大者

皇上旣以爲重而愼之其無甚緊要者又以爲輕而忽之

臣等懇祈迫切者

皇上旣因其急而故緩之其稍可從容者又因其緩而故

置之卒之重者不行輕者亦不得行急之無用緩之益無

所用徒見臣等日日祈請日日煩瀆而于天下國家事曾

有分毫之濟否乎夫總攬美名也獨斷盛節也臣等豈不

爲

皇上願之但使吏部催一官而

皇上卽賜點用其誰不感

皇上之恩諸司奏一事而

皇上卽賜允行其誰不服

